
Кірунак сюррэалізм (франц. surrealisme, літаральна – звышрэалізм) сфарміраваўся ў 1920-х г. як першанашчадак дадаізму. Пачатак сюррэалізму паклаў маніфест Андрэ Брэтона, апублікаваны ў 1924 г.  Мастацтва сюррэалізму грунтавалася на сцвярджэннях паэта Андрэ Брэтона, філасофіі Анры Бергсана і тэорыі бессвядомага Зігмунта Фрэйда. У 1928 г. А. Брэтон апублікаваў кнігу “Сюррэалізм у жывапісе”, дзе акрэсліў галоўныя прынцыпы кірунку: аўтаматызм, вобразы са сноў, выкарыстанне “падманак”. Прынцып аўтаматызму, упершыню прапанаваны дадістамі, прадугледжваў бессвядомае стварэнне карцін і малюнкаў шляхам імправізацыі з плям і ліній. Натуралістычная, дакладная выпісанасць асобных элементаў аб’ектаў, што выяўляліся ў творах сюррэалістаў, якія фантастычна сінтэзаваліся ў новыя звышрэальныя вобразы, стварала візуальны падман, адкуль і замацавалася назва – “падманкі”. Творы сюррэалістаў можна назваць адлюстраваннем сноў і галюцынацый, у якіх губляецца звыклае ўяўленне аб прыродных сувязях прадметаў. 
Адным з прадстаўнікоў ранняга сюррэалізму лічыцца кёльнскі мастак Макс Эрнст (1891–1976), які ўпершыню ў адным творы пачаў спалучаць малюнак, гравюру і часопісную рэпрадукцыю. Сінтэзаванне розных матэрыялаў, відаў і тэхнік мастацтва дазваляла мастаку ствараць новыя – звышрэальныя вобразы (“Яна захоўвае сваю тайну”, 1925).
У імкненні стварыць новае мастацтва сюррэалісты працягвалі развіваць эстэтычныя прынцыпы дадаістаў і, у хуткім часе, сюррэалізм разгалінаваўся на два больш вузкія кірункі.
Для першага характэрным было адмаўленне ад традыцыйных сродкаў выразнасці і выкарыстанне такіх прыёмаў як: дэкалаж (ад франц. decoller,  літаральна – адклейваць) – зняцце і расклейванне верхніх слаёў аб’екта; фратаж (ад франц. frotter, літаральна – націраць) – націранне няроўнай паверхні дзеля атрымання выпадковага малюнку; фюмаж (ад франц. fumer,  літаральна – дыміцца, капціцца) – імкненне стварыць след ад сажы свячы. У дадаістаў прыхільнікі першага напрамку перанялі “Ready made”, самым вядомым з якіх лічыцца “Футравы чайны сервіз” М. Апенгейма (1936). Сервіз уяўляў сабою чашку са сподкам, абцягнутыя скурай і футрай.
Для другога кірунку характэрна звяртанне да традыцыйных прыёмаў і натуралістычнае ўзнаўленне асобных бакоў і прыкмет рэчаіснасці. Але ў такіх творах знаёмыя рэчы набывалі іншы сэнс. Фатаграфічная дакладнасць і выпісанасць элементаў рэчаіснасці, узятых у дзіўных звышрэальных спалучэннях (слон на доўгіх лапах павука), не рабіла іх зразумелымі. У такой манеры працавалі іспанскя мастакі С. Далі, Хоан Міро (1893–1983; “Жанчына і птушка ў лунным святле”, 1949), французскі мастак Іў Тангі (1900–1955; “Сонца ў сваім куфэрку”, 1937), бельгійскі мастак Рэнэ Магрыт (1898–1967; “Спроба немагчымага”, 1928), італьянскі мастак Джорджо дэ Кірыка (1888–1978; “Песня кахання”, 1914). 
Лідэрам сюррэалізму з’яўляецца каталонскі мастак Сальвадор Піліп Яхінта Далі і Дамінік (1904–1989). Нарадзіўся мастак у г. Фігерас у сям’і дзяржаўнага натарыўса. Схільнасць маладога С. Далі да мастацтва заўважыў мясцовы мастак-імпрэсіяніст Р. Піхо, які займаўся з ім у вольны час. С. Далі не давалі спакою думкі пра тое, што яго бацькі выражалі пачуцці не да яго асобы, а да яго брата, што памер за год да нараджэння будучага мастака. У юнацкія гады С. Далі атрымаў моцную псіхалагічную траўму: у 1921 г. памерла яго маці. У 17 год з дапамогай бацькі С. Далі заснаваў мастацкую студыю пры Акадэміі прыгожых мастацтваў у Мадрыдзе. У сталіцы Іспаніі мастак пазнаёміўся з уплывовымі людзьмі – паэтам Ф.Г. Лоркам, кінаавангардыстам Л. Бюнюэлем, што спрыяла фарміраванню творчага крэда С. Далі, які аддаў перавагу не акадэмічным прынцыпам жывапісу, а наватарскім памкненням. У 1925 г. у Барселоне адбылася першая персанальная выстава С. Далі, на якой яго творы былі высока ацэнены публікай. Але мастак працягваў шукаць новы кірунак у творчасці, у чым абапіраўся на кубістаў (аўтапартрэт з “Ла Публічытат”, 1923). У 1926 г. С. Далі здзейсніў паездку ў Парыж, дзе наведаў майстэрню П. Пікасо, а затым – у Брусэль. Па вяртанні з вандроўкі ён працягваў пісаць эпізоды з рэальнага жыцця: выяўляў людзей, жывёл, будынкі, пейзажы, але дазваляў ім спалучацца ў падсвядома народжаныя вобразы. Вялікі ўплыў на станаўленне ўласнага бачання мастацтва аказала знаёмства з Галой Элуар (Аленай Дзялувінай Д’яканавай), жонкай французскага паэта П. Элюара, пазней – жонкай С. Далі (“Галарына”, 1944–1945; “Галатэя сфер”, 1952). Моцныя пачуцці спараджалі новыя вобразы, якія ўсё больш аддаляліся ад рэчаіснасці і набывалі сімвалічны характар (“Пастаянства памяці (Мяккі гадзіннік)”, 1931; “Архітэктурны “Анжэлюс” Міле”, 1933; “Мяккая канструкцыя з варонымі бабамі: прадчуванне грамадзянскай вайны”, 1936; “Сон”, 1937; “Лебядзі, што адбіваюцца сланамі”, 1937; “З’яўленне твару і фруктовай вазы на пляжы”, 1938; “З’яўленне твару Афрадзіты Кніцкай на пейзажы”, 1981). У 1930-х гг. С. Далі шмат вандраваў. Будучы ў ЗША, мастак набыў сусветную славу. У гэты час у яго творчасці з’яўляюцца карціны на рэлігійную тэматыку (“Спакусы Святога Антонія”, 1946). У Іспанію мастак вярнуўся толькі ў 1948 г. У 1982 г. мастак быў узнагароджаны іспанскім ордэнам – Вялікім крыжом Карласа ІІІ.

